Гүлжамал  Сүлейменова, М. Қозыбаев атындағы

 Солтүстік Қазақстан университетінің студенті
Үшінші жатақхана
Олжас пен Мейірлан жатақханаға келісімен бірден үйге берілген тапсырмаларды орындауға кірісіп кетті. Олар әдетте “тас шауып, темір балқытып" келгендей, бірер сағат жастыққа бас қойып, кеш қарая бастағанда ертең дәріс емес, семинар болатынын естеріне түсіріп, кітаптың бетін ашатын. Сол екі арада бірге оқитын қыздардың бөлмесіне барып, олар дайындаған тағамнан дәм татып, жүректерін жалғап алуды да әдетке айналдырған. Бұл жолы бәрі керісінше әрбіді.
Екеуі кешкілік уақытта үшінші жатақханада тұратын Жансаяның туған күніне бармақ. Көңілдері көтеріңкі. Ертеңгі болатын сабақты жанталасып оқып жатқандағы бір себеп осы. Одан өзге бұлай етулерінің жүздеріне үміт сәулесін ұялатқан тағы бір маңызды себебі бар. Бүл кеште екеуі физика-математика факультетінде оқитын Айсұлу мен Гүлімайды көреді. Бұрын жандарына жақындауға бата алмай, алыстан ғана бас изесіп амандасып жүрген олармен енді бір үстелдің басында отыруға мүмкіндік туып түр. Жүректеріне маза бермей, көңілдері алып-ұшып отырған негізгі себеп - осы.
Олжас пен Мейірлан бір мектепте білім алып, университетке бірге оқуға түсті. Екеуі де елгезек, алғыр. әрі ата-аналарының болашақтарынан зор үміт күтіп, үкілеп отырған перзенттері. Сабақтан себепсіз қалған кездері жоқ. Бұлар екінші жатақханада тұрады. Үшінші жатақханаға бұрын бірнеше мәрте барған. Алайда, күзетші апай кір- гізбей. есік аузынан кері қайтарған. Бірінші қабатта отыратын ол - көк көзді, жүзі сұстылау орыс әйелі. Бүгін туған күн кешіне барғанда әлгі әйел қарсы алдарынан шығып, үшінші қабатқа өткізбей қойса не болады? Бәрі құрыды. үміттері үзілді деген сөз. Екеуі Жансаяның бөлмесіне қалай өту керөктігін ойластыра бастады. Жансаяның ағасымыз дейін десе екеуінің де төлқұжатында Оралбаев, Әбдікәкімов деп тайға таңба басқандай жазылып тұр. Бірге оқимыз дейін десе, қолындағы студенттік билеттерінде факультеттері мен мамандықтары анық көрсетілген.
- Жансая - біздің ауылдасымыз. Туған күніне шақырған. Сыйлығымызды табыс ету үшін келдік, десек қайтеді, - деді Олжас.
- Егер біз туған күн екенін осылай білдіріп қойсақ, мүлдем кіргізбей қояды. Кіргізбегені былай тұрсын, жатақхананың маңына жолатпай жүрмесін. Одан да бір жоспар құрайық, -деді Мейірлан.
Екеуі біраз ойланды да ортақ шешімге келді. Жансаяның туыстары ауылдан азық-түлік беріп жіберді деп үлкен сөмкені көтеріп бармақ. Сондағы бар ойлары - сөмкенің ауырлығын сылтауратып бөлмеге қарай өтіп кету. Осыдан өкі ай бүрын алғашқы қар жауғанда ауылдағы әжесі мен атасы Мейірланға күздіктен ауыз тиіңдер деп бір сөмке ет беріп жіберген. Қытайдың ала сөмкесі қажет болып қалар деп кереуеттің астына тастай салған. Сол сөмкеге үйықтағанда жамылатын көрпелерін бүктеп салды да, екеуі сықпыттай болып киініп алып, үшінші жатақханаға беттеді. Жансая туған күніне сағат кешкі алтыға шақырған. Уақыт та сол шамалас болып қалыпты.
Бірақ бәрі олар ойлағандай болмады. Дәл сол күні кезекшілікте Вера тәтей еді. Ол - иненің көзінен жіп өткізбейтін адам. Осы жатақханада тұрып жатқан қыз-жігіттердің өзінің құжаттарын сан мәрте тексеріп, көз алдындағы адамды суреттегі кескін-келбетімен салыстыра қарайтын оның бөтен балаларға деген талабы, тіпті, қатал. Екеуі де жатақхананың есігінің алдында жарты сағаттай тұрды.
Жансаяға хабарласайық, төменге түсіп бізді алып кетсін, - деді Мейірлан. Олжас болса досының бұл сөзіне ашуланғандай кейіппен:
Жансаяның туған күнін атап өтіп жатқанын біліп қойсын дейсің бе?-деді.
Ішке қалай өтерлерін білмей, қабырғаға сүйеніп тұрған екеуі дәл осы кезде төртінші курста оқитын Мүхитты көріп қалды. Олардың ендігі үміті сол Мүхитта.
Бұл уақытта Жансая құрбыларымен дастарқан жайып, қонақтарды күтіп отырған. Көрші бөлмедегі, жоғары қабатта тұратын достары мен курстастары түгел жиналған. Жансаяның жан дегендегі жалғыз сырласы Назымның баппен пісіріп жатқан қуырдағы да пісуге таяу.
Мұхит - әккі жігіт. Сабақты да қатырмайды. Топтағы жақсы оқитын студенттердің орындаған тапсырмаларын көшіріл алады да. мүғалімдерге жақсы оқитын болып көрі- нетін. Қашан көрсең де танауы таңқиып алып, өзінен жасы кішілерге үнемі дөрекілік көрсетіп жүреді. Оның осы жатақханада тұрып жатқанына үш жыл болды. Кіреберістегі дүңгіршек сияқты шағын бөлмеде отыратын кезекші апайларды да жақсы таниды. Бұл екеуі Мүхиттың осындай жағымсыз мінезі бар екенін білсе де, басқа амалы қалмағандықтан жанына жетіп барды.
Сендер екенсіңдер ғой, Жансаяның екі сағаттан бері тосып отырған меймандары. Қош келдіңдер, - деді  Мұхит олардың әңгімесін соңына дейін тыңдамастан.
Иә, біз Жансаяның бөлмесіне кіре алмай тұрмыз. Көмектесіп жіберсең. Еңбегіңнің өтеуі беріледі, - деді Олжас. Оның сөзін іліп әкеткен Мейірлан: - Қаласаң курстық жүмыстарыңды жазып береміз. Жалпы тәжірибеден өткелі жүрсің ғой. Қажетті қүжаттарыңды толтыруға да көмектесеміз, - деді жұлып алғандай.
Мүхит сәл ойланыңқырап қалды да, сыртқа шығып сөйлесейік дегендей есікті нұсқады. Олар есік аузында тұрып бірнеше минут болар-болмастай өңгімелесті де ішке кірді.
Бұл кезде Вера апай жалғыз отырған. Мұхиттың өтінішін әдеттегідей жерге тастамады. Олжас пен Мейірланды басынан аяғына дейін жақтырмаған адамша шолып өтті де: “Екі сағаттан кейін шығыңдар!" - деді қатқыл дауысымен.
Жансаяның бөлмесіндегі қыз-жігіттер дастарқанға жайғасудың қамын жасап жатқан. Екеуі кірген бетте алыстан мейман келгендей оларды қолдарын шапалақтап, қарсы алды. Құрбы-құрдастарының осылай құрмет көрсеткендеріне бұлар да дән риза. Екеуінің көзі үстелдің оң жақ бұрышына жайғасқан Айсұлу мен Гүлімайға түсті. Олар да бұларға қарап қалыпты. Жансая:
Олжас, кел, Айсұлудың жанындағы орындыққа отыр, - дегенде оның көзі шарасынан шыға жаздады. Көктен іздеп жүргені дәл алдынан кезікті. Жастар бір-бір- лерімен біраз әңгіме-дүкен құрып, туған күн иесіне тілектерін айтты.
Тамақ дайын болған сыңайлы, -деді  Жансая.
- Отырыс енді басталды ғой. Алдымызда түрлі дәмді тағамдар тұр. Тамақты сәлден соң әкелсең қайтеді, -деді  Олжас.
Отырғандар екінші жатақханадан келген қонақ баланың бұлай дегеніне қарсылық таныта алмады. Бұл кезде Олжас пен Мейірлан іздеп келген сұлуларын биге ша- қырыпта үлгерген.
Олар үстел басына қайта жайғасқаннан кейін есік ашылды. Бір- неше сағат бойы қуырдақты бабына келтіріп қуырып жүрген Назым ішке ентелей кіріп:
Қазан жоқ, қазан жоқ, - деп айғайлады.
Отыргандардың бәрі “Қайда кетті?" дегендей Назымға қарады.
Ақыры не керек, қуырдақ жейміз деп ауыздарының суы құрып отырған студенттер бастары салбырап, тараса бастады.
...Бұл кезде Мұхит пен оның бірнеше досы ыстық қуырдаққа әбден тойып алған еді...

